
Transcription du poème
Texte

{H2r}Un cordelier tomba entre les mains
D’aucuns soldatz, non pas trop inhumains,
Qui luy ont dit : Frater qu’on se depesche,
Faites icy quelque beau petit presche,
Pour rejouyr la compagnie toute.
Lors le cagot, qui telz propoz escoute,
Sans s’effroyer, ne les refusa point
Ainsi se va mettrɇ à prescher en ce poinct.


On ne sçauroit assez vous estimer
Messieurs dist il, & si veux affermer
Que vostrɇ estat innocent pur & munde
Semblɇ à celuy de Dieu estant au monde.
Premierement il hantoit les meschans,
Si faites vous, & les allez cherchans.
A luy venoient paillardes, publicains,
Avecques vous sont toujours les putains.


{H2v}Il fut pendu avecques les larrons,
En tel estat bien tost nous vous verrons,
Aux bas enfers puis apres descendit,
Vous aurez bien un semblable credit.
Il en revint & aux cieux s’en volla :
Mais vous jamais ne bougerez de là,
Voylà, sans fautɇ, en oraison petite,
De vostrɇ estat la louange descrite.
Forme poétiqueDistiques

